
   Усал шухăшпа калаçни

   Сăвар Эртиван | Сăвă

   Ялан, ларатăп та çырма,

Сăр кашкăртан хăранă сурăх евĕр

Таçтах тарса пĕтетĕр, шухăшсемĕр.

Асра – Вăрнар, Хураçырма.



Нивушлĕ эпĕ шутласа

Свердловск çинчен çыраймăп лайăх сăвă?

Талант тени сан çук пулсан мĕн тăвăн.

Пĕр çăлăнăу. Çыр вăрласа.



Çук, çук. Ун пек этем чунне

Яланлăхах эп хамăнтан çухатăп.

Сахал пулсассăн та, хамах пухатăп

Поэзин ылтăн пĕрчине.



Ухмах, пĕлместĕн пурăнма.

Вăрла сисмен чухне, чапа тухатăн…

– Шăплан! Тасал часрах кунтан, тухатмăш.

Текех мана ан курăн! Марш!



Асра – Вăрнар, Хураçырма,

Куç умĕнче – Эльмаш, Свердловск илемĕ.

Эй! Ырă шухăшсем, вĕçсе килсемĕр,

Пуçлатăп сăвăсем çырма.



30. 09. 1967.

  